
Annotatsiya: Aksiyadorlar bilan munosabatlar korporativ boshqaruvda muhim ahamiyat kasb etib, kompaniya samaradorligi 
va barqarorligini ta’minlaydi. Ular huquqiy, iqtisodiy va institutsional aloqalar tizimi sifatida investor ishonchini oshiradi. 
Maqolada aksiyadorlarning huquqlari, boshqaruvdagi ishtiroki va raqamli vositalar yordamida aloqalarni mustahkamlash 
tendensiyalari o‘rganiladi. Tadqiqotning yangiligi raqamli vositalar orqali aksiyadorlar bilan aloqalarni tahlil qilishga 
qaratilgani bilan izohlanadi. Natijalar shuni ko‘rsatadiki, aksiyadorlar bilan aloqalarni kuchaytirish kompaniya obro‘sini va 
investorlar ishonchini oshiradi hamda samarali boshqaruvni ta’minlaydi.

Kalit soʻzlar: aksiyadorlar bilan munosabatlar, korporativ boshqaruv, aksiyador huquqlari, minoritar aksiyadorlar, shaffoflik, 
aksiyadorlik jamiyatlari faoliyati, raqamli vositalar.

Abstract: Relations with shareholders play a crucial role in corporate governance, ensuring the company’s efficiency and 
sustainability. They function as a system of legal, economic, and institutional connections that strengthen investor trust. 
The article examines shareholder rights, their participation in management, and the trends of strengthening communication 
with shareholders through digital tools. The novelty of the research lies in analyzing shareholder relations through digital 
instruments. The findings demonstrate that improving these relations enhances the company’s reputation, strengthens 
investor confidence, and ensures effective management.

Key words: shareholder relations, corporate governance, shareholder rights, minority shareholders, transparency, joint-
stock companies’ activities, digital tools.

Аннотация: Взаимоотношения с акционерами имеют важное значение в корпоративном управлении, обеспечивая 
эффективность и устойчивость деятельности компании. Они выступают как система правовых, экономических 
и институциональных связей, укрепляющая доверие инвесторов. В статье рассматриваются права акционеров, 
их участие в управлении и тенденции укрепления взаимодействия с акционерами с помощью цифровых 
инструментов. Новизна исследования заключается в анализе взаимодействия с акционерами через цифровые 
инструменты. Результаты показывают, что укрепление этих связей повышает репутацию компании, доверие 
инвесторов и обеспечивает эффективное управление.

Ключевые слова: взаимоотношения с акционерами, корпоративное управление, права акционеров, миноритарные 
акционеры, прозрачность, деятельность акционерных обществ, цифровые инструменты.

K I R I S H
Hozirgi zamonaviy korporativ nazariyada korporativ munosabatlar aksiyadorlar bilan jamiyat boshqaruv 

organlari o‘rtasidagi murakkab institutsional, huquqiy va iqtisodiy aloqalar tizimi sifatida qaraladi. Bu munosabatlar 
korporativ boshqaruvning asosini tashkil etib, jamiyatning samarali faoliyat yuritishi, biznes barqarorligi 
hamda investorlar va jamoatchilikning ishonchiga to‘g‘ridan-to‘g‘ri ta’sir ko‘rsatadi. Aksiyadorlar bilan o‘zaro 
munosabatlar korporativ boshqaruvning samaradorligi va kompaniyaning barqaror faoliyatida muhim ahamiyat 

kasb etadi. Hozirgi zamonaviy korporativ nazariyada ushbu munosabatlar murakkab institutsional, huquqiy va 
iqtisodiy aloqalar tizimi sifatida qaraladi. Aksiyadorlar va kompaniya boshqaruvi o‘rtasidagi aloqalar jamiyatning 
ishlash samaradorligini belgilab beradi hamda investorlar va jamoatchilikning ishonchini oshiradi. Ushbu 
maqolada aksiyadorlar bilan boshqaruv o‘rtasidagi aloqalar, tamoyillar va ularning zamonaviy korporatsiyalar 
faoliyatidagi o‘rni tahlil qilinadi [5].

Maqolada aksiyadorlarning mulk huquqi, vakillik va boshqaruvda ishtirok etish kabi asosiy tushunchalar 
muhokama qilinadi. Aksiyadorlarning kompaniya boshqaruvida ishtirok etish darajasi ularning huquqiy asosda 
qatnashishi, umumiy yig‘ilishlarda ovoz berishi, dividend olish hamda boshqaruv qarorlariga ta’sir ko‘rsatish 
imkoniyatlari bilan belgilanadi. Aksiyadorlar bilan munosabatlarni boshqarishda shaffoflik, huquqlarni himoya 
qilish va axborot oshkoraligi kabi tamoyillar markaziy o‘rin tutadi. Ayniqsa, aksiyadorlik jamiyatlarida raqamli 
vositalar yordamida masofaviy ishtirok imkoniyatlarining kengayishi yangi imkoniyatlarni yuzaga keltirmoqda.

Ayni paytda, O‘zbekistonda aksiyadorlik jamiyatlarining soni ortib borayotgan bo‘lsa-da, ularda aksiyadorlar 
bilan moliyaviy munosabatlarni shakllantirish bo‘yicha yagona yondashuv, standartlar va nazariy asoslar 
yetarlicha rivojlanmagan. Jumladan, dividend siyosatining barqarorligi va minoritar aksiyadorlar huquqlarining 
amalda ta’minlanishi yetarli emasligi kabi muammolar mavjud. Shu sababli, maqola aksiyadorlik jamiyatlari 
o‘rtasidagi huquqiy, iqtisodiy va tashkiliy munosabatlarni tahlil qilishni maqsad qiladi. Tadqiqot metodologiyasi 
sifatida mavjud ilmiy adabiyotlar asosida nazariy tahlil o‘tkazilib, O‘zbekistondagi korporativ boshqaruv 
amaliyotlari o‘rganiladi. Tadqiqotda aksiyadorlik jamiyatlari bilan aloqalar, aksiyadorlarning ishtiroki va ularning 
kompaniya faoliyatiga ta’siri, shuningdek, yangi texnologiyalar yordamida masofaviy ishtirok imkoniyatlari ko‘rib 
chiqiladi. Ushbu metodologiya kompaniyalar faoliyatida aksiyadorlarning o‘rnini va boshqaruvdagi ta’sirini 
aniqlashga qaratilgan.

Maqolada kutilayotgan natijalar aksiyadorlarning boshqaruvdagi ishtirokini kuchaytirish va ularning 
huquqlarini himoya qilish zarurligini ta’kidlaydi. Bu esa kompaniya faoliyatining barqarorligini oshirish, 
investorlar ishonchini mustahkamlash va samarali boshqaruvni ta’minlashga yordam beradi. Tadqiqot natijalari, 
shuningdek, aksiyadorlar bilan munosabatlarni rivojlantirishda davlat organlari, kompaniyalar va investorlar 
uchun muhim tavsiyalarni taqdim etadi.

M A V Z U G A  O I D  A D A B I Y O T L A R  S H A R H I
M.A. Rojkova ta’rifiga ko‘ra, korporativ munosabatlar bu “korporatsiya ishtirokchilari bilan uning boshqaruv 

apparati o‘rtasida shakllanadigan subyektlararo huquqiy munosabatlar”dir [1]. Ushbu ta’rif korporativ 
munosabatlarning yuridik tabiatini, ya’ni aksiyadorlarning (jismoniy yoki yuridik shaxslar sifatida) huquq va 
majburiyatlarini amalga oshirish mexanizmlarini ochib beradi. Bu huquqlar, jumladan, umumiy yig‘ilishlarda 
ishtirok etish, ovoz berish, dividend olish hamda boshqaruv qarorlariga nisbatan shikoyat qilish kabi shakllarda 
namoyon bo‘ladi.

A.I. Kaminka esa aksiyadorlik jamiyatini “bir xil hissalar orqali kapital tashkil etgan shaxslarning korporativ 
uyushmasi bo‘lib, unda ular boshqaruvchi sifatida ishtirok etadilar” deb ta’riflaydi [2]. Bu ta’rif korporativ 
munosabatlarda ishtirokni nafaqat mulk huquqi nuqtayi nazaridan, balki boshqaruvda bevosita ishtirok etish 
mexanizmi sifatida ham ko‘rsatadi.

Aksiyadorlar bilan jamiyat o‘rtasidagi o‘zaro munosabatlar quyidagi asosiy tushunchalar uyg‘unligiga 
tayanadi:

• mulk huquqi (aksiya egaligi);
• vakillik (aksiyador manfaatlarini boshqaruv organlarida ifoda etish);
• boshqaruvda ishtirok (umumiy yig‘ilishlar orqali boshqaruv qarorlarini qabul qilishda ishtirok etish).
Bu munosabatlarning xususiyati mamlakatda qabul qilingan korporativ boshqaruv modeliga qarab o‘zgarishi 

mumkin. Anglo-amerikan huquqiy va iqtisodiy an’anasida kontrakt asosidagi model (contractarian model) ustuvor 
hisoblanadi. Bu modelda aksiyadorlar va korporatsiya o‘rtasidagi munosabatlar shartnomaviy kelishuvlar 
orqali shakllanadi. Ya’ni korporatsiya bu aksiyadorlar, menejerlar, ishchilar, ta’minotchilar va investorlar kabi 
turli manfaatdor tomonlar o‘rtasidagi shartnomalar majmuasi sifatida qaraladi. Bu yerda korporativ huquqning 
vazifasi barcha taraflar uchun minimal kafolatlarni ta’minlash bo‘lib, shu orqali korporativ shartnomalarning 
adolatli va samarali amal qilishi kafolatlanadi. Kontrakt modeli tomonlar erki va boshqaruv avtonomiyasiga 
asoslanadi. U AQSh va Buyuk Britaniyada keng tarqalgan bo‘lib, asosiy e’tiborni mulk huquqlarini himoya qilish, 
moliyaviy hisobot shaffofligi va menejment faoliyati ustidan bozor nazoratiga qaratadi [3].

Aksiyadorlik jamiyatlari bilan aksiyadorlar o‘rtasidagi moliyaviy munosabatlar nafaqat huquqiy doiradagi 
aloqalarni, balki tashkiliy va kommunikatsion jarayonlarni ham o‘z ichiga oladi. Bunday munosabatlarning 
shakllanishi, avvalo, aksiyadorlarning korporativ boshqaruvda bevosita yoki bilvosita ishtirok etish darajasi 
bilan belgilanadi (1-rasm).

1-rasm. Aksiyadorlar bilan aloqa kanallari

Shuningdek, zamonaviy korporatsiyalarda investorlar bilan aloqalarni yo‘lga qo‘yish va rivojlantirish, ya’ni 
IR (Investor Relations) siyosati tobora muhim ahamiyat kasb etmoqda. Yirik va o‘rta kompaniyalar o‘zlarining 
IR bo‘limlarini tashkil etib, bu yo‘nalishda ixtisoslashgan menejerlar yoki mas’ul guruhlar orqali aksiyadorlar, 
ayniqsa institutsional investorlar bilan tizimli va strategik muloqotni ta’minlamoqda. Bu muloqot shakllari 
turli kanallar orqali, jumladan korporativ veb-saytlar, maxsus IR portalari, hisobotlar, matbuot anjumanlari, 
videokonferensiyalar, ijtimoiy tarmoqlar va maxsus investorlar uchun tashkil etilgan “Ochiq eshiklar kuni” orqali 
amalga oshirilmoqda [4].

IR siyosatining takomillashuvi aksiyadorlarning kompaniya faoliyatidagi ishtirokini faollashtiradi, ular bilan 
ikki tomonlama aloqa o‘rnatilishini ta’minlaydi va shu orqali boshqaruv qarorlariga nisbatan ishonch darajasini 
oshiradi [6]. Ayni paytda kompaniya imidji, sarmoyadorlar oldidagi obro‘si va raqobatbardoshligi ham ushbu 
siyosatning sifatiga bevosita bog‘liqdir.

Aksiyadorlik jamiyatlarida o‘zaro hamkorlik shakllari huquqiy, tashkiliy va texnologik jihatdan boyib 
bormoqda. An’anaviy umumiy yig‘ilish va ovoz berish shakllari bilan bir qatorda, yangi vositalar — masofaviy 
yig‘ilishlar, elektron hujjatlar aylanishi va virtual ishtirok imkoniyatlari ham joriy etilmoqda. Bu esa aksiyadorlar, 
ayniqsa geografik jihatdan uzoq joylashganlar uchun kompaniya faoliyatida ishtirok etish imkoniyatlarini 
kengaytiradi.

T A D Q I Q O T  M E T O D O L O G I YA S I
Ushbu tadqiqotda aksiyadorlik jamiyatlaridagi aksiyadorlar bilan o‘zaro munosabatlarni tahlil qilish uchun 

huquqiy va iqtisodiy nuqtayi nazardan yondashuv qo‘llaniladi. Tadqiqotda korporativ boshqaruv modeli, 
shuningdek, aksiyadorlar o‘rtasidagi aloqalar va ularning jamiyat boshqaruvidagi roli o‘rganiladi. Asosan, 
aksiyadorlarning huquqlari, boshqaruvda ishtiroki va ularga ta’sir etuvchi tashkiliy hamda huquqiy omillar ko‘rib 
chiqiladi. Bunda iqtisodiy va huquqiy tamoyillar, shuningdek, kompaniya boshqaruvining asosiy tamoyillari, 
jumladan shaffoflik, aksiyador huquqlarini himoya qilish va axborot oshkoraligi tadqiqotga asos sifatida olinadi.

Metodologiya doirasida dastlab aksiyadorlar bilan korporatsiya o‘rtasidagi o‘zaro aloqalar mavjud 
huquqiy asosda aniqlanadi va ularning boshqaruvga ta’siri baholanadi. Tadqiqotda kompaniya faoliyati hamda 
moliyaviy ko‘rsatkichlaridan kelib chiqadigan ma’lumotlarni to‘plash va tahlil qilish orqali jamiyat boshqaruvidagi 
aksiyadorlarning o‘rni aniqlanadi. Shu bilan birga, zamonaviy korporativ boshqaruv tamoyillarini o‘zida aks 
ettirgan holda aksiyadorlar va boshqaruv organlari o‘rtasidagi muloqot shakllari va ularning samaradorligi ham 
baholanadi.

Bundan tashqari, yuqori darajadagi institutsional va tashkiliy qarorlar, shuningdek, yangi texnologiyalar 
orqali masofaviy ishtirokning kengaytirilishi ham tadqiqotning asosiy yo‘nalishlaridan biridir. Tadqiqotning 
maqsadi korporativ boshqaruvda aksiyadorlarning huquqlarini himoya qilish va ular bilan ochiq, samarali 
aloqalarni o‘rnatishning muhimligini ko‘rsatishdan iboratdir.

T A H L I L  V A  N A T I J A L A R
Aksiyadorlar bilan interaktiv, ochiq va samarali muloqot zamonaviy korporativ boshqaruvning ajralmas 

qismidir. Aksiyadorlik jamiyatlari va aksiyadorlar o‘rtasidagi munosabatlar nafaqat tashkiliy va huquqiy 
asosga, balki muayyan prinsiplar tizimiga tayangan holda shakllanadi. Ushbu prinsiplar zamonaviy korporativ 
boshqaruvning ajralmas elementi bo‘lib, aksiyadorlarning manfaatlarini teng va adolatli tarzda ta’minlashga 
xizmat qiladi.

Birinchi navbatda, shaffoflik prinsipi alohida ahamiyat kasb etadi. Bu prinsipga ko‘ra, aksiyadorlik jamiyati 
o‘z faoliyati, moliyaviy ko‘rsatkichlari, strategik rejalar va korporativ qarorlar haqida doimiy va to‘liq axborot 
berishi kerak. Axborotlar faqat yirik aksiyadorlarga emas, balki minoritar investorlar uchun ham ochiq bo‘lishi 
lozim.

Ikkinchi muhim prinsip – aksiyadorlar huquqlarini himoya qilishdir. Har bir aksiyador, ulushi miqdoridan qat’i 
nazar, o‘z mulkiy manfaatlarini himoya qilish, ovoz berish, dividend olish va kompaniya faoliyati haqida ma’lumot 
so‘rash kabi asosiy huquqlarga ega. Ushbu huquqlarning amalda kafolatlanishi aksiyadorlar ishonchini oshiradi 
va ularni faol hamda samarali ishtirokchi sifatida kompaniya boshqaruvida qatnashish imkoniga ega qiladi.

Yana bir prinsip – korporativ tadbirlarda ixtiyoriy va teng asosda ishtirok etishdir. Har bir aksiyadorga 
umumiy yig‘ilishlar, ovoz berish jarayonlari, maxsus sessiyalar va boshqa muhim tadbirlarda qatnashish 
imkoniyati taqdim etilishi kerak. Bu jarayonlar imkon qadar demokratik va ochiq tarzda tashkil etilishi, raqamli 
vositalar orqali masofaviy ishtirok etish imkoniyatlari kengaytirilishi dolzarbdir.

Ushbu prinsiplarga asoslangan faoliyat aksiyadorlik jamiyatining ichki madaniyatini, boshqaruv sifatini 
va sarmoyaviy jozibadorligini belgilovchi muhim omil sifatida xizmat qiladi. Shu orqali nafaqat individual 
kompaniyalar, balki butun kapital bozorining barqarorligi va ishonchliligi ta’minlanadi.

OECDning yangilangan hujjatlarida korporativ boshqaruv sohasida davlat nazorati tizimining ahamiyati 
alohida ta’kidlanib, kuzatuv kengashlarining barcha manfaatdor tomonlar oldidagi javobgarligi oshirilishi 
lozimligi qayd etilgan (2-rasm).

 

2-rasm. Korporativ boshqaruvning zamonaviy modelini ifodalovchi asosiy tamoyillar1

Rasmda keltirilgan ma’lumotlarni quyidagicha asoslash mumkin:
Samarali korporativ boshqaruv tizimini shakllantirish uchun mustahkam asos yaratish. Bu tamoyil davlat 

organlariga qaratilgan bo‘lib, ular korporativ boshqaruvning rivojlanishiga qulay huquqiy va institutsional muhit 
yaratishda hal qiluvchi rol o‘ynaydi. Bu, avvalo, samarali huquqiy tizim va nazorat amaliyotini nazarda tutadi.

Aksiyadorlarning huquqlari va mulkdorlikning asosiy jihatlarini ta’minlash. Korporativ boshqaruv tizimi 
aksiyadorlarning huquqlarini himoya qilishi va ularning amalga oshirilishini yengillashtirishi kerak. Shuningdek, 
aksiyadorlar huquqlari buzilganda rahbariyat yoki kuzatuv kengashi a’zolariga nisbatan sud yoki ma’muriy 
jarayonlarni boshlash huquqiga ega bo‘lishlari lozim.

Barcha aksiyadorlarga nisbatan teng munosabatda bo‘lish. Korporativ boshqaruv tizimi barcha 
aksiyadorlarga, jumladan kichik va xorijiy investorlarga teng munosabatda bo‘lishi va ularning huquqlarini 

1	  Muallif tomonidan OECD hujjatlari asosida ishlab chiqilgan

samarali himoya qilishi kerak. Umumiy yig‘ilishlarni tashkil etish jarayonlari ortiqcha murakkab bo‘lmasligi yoki 
moliyaviy jihatdan qimmatga tushmasligi lozim. Shirkat rahbarlari va kuzatuv kengashi a’zolari korporatsiya 
bilan bog‘liq bitimlardagi shaxsiy manfaatlari haqida ma’lumot berishlari shart.

Manfaatdor tomonlarning boshqaruv jarayonidagi ishtiroki. Korporativ boshqaruv tizimi qonun yoki kelishuv 
asosida belgilangan manfaatdor tomonlarning huquqlarini e’tirof etishi va ular bilan hamkorlikni rag‘batlantirishi 
lozim. Bu ishtirok darajasi mamlakat qonunchiligi, an’analari yoki shirkatning o‘ziga xos xususiyatlariga qarab 
farq qilishi mumkin. Bunday hamkorlik shakllariga xodimlarni kuzatuv kengashida vakil sifatida jalb etish, ularni 
aksiyalar bilan ta’minlash, daromadni taqsimlash tizimlari yoki muhim qarorlarni qabul qilishda xodimlarning 
fikrini inobatga olish kabi mexanizmlar kiradi. Manfaatdor shaxslar kerakli axborotga ega bo‘lish huquqiga ega 
bo‘lishlari zarur.

Axborot oshkoraligi va ochiqlik. Korporativ boshqaruv tizimi kompaniya faoliyatining barcha muhim 
yo‘nalishlari, moliyaviy holati, faoliyat natijalari, mulkdorlik va boshqaruv tuzilmasi haqida o‘z vaqtida va 
ishonchli axborot berilishini ta’minlashi kerak. Ochiqlik bozor nazorati va aksiyadorlarning ovoz berish huquqini 
amalga oshirishda asosiy omil hisoblanadi.

Kuzatuv kengashining vazifalari va mas’uliyati. Korporativ boshqaruv tizimi kompaniya uchun strategik 
yo‘nalishni belgilashi, menejment ustidan samarali nazoratni amalga oshirishi va kuzatuv kengashining 
aksiyadorlar hamda kompaniya oldidagi javobgarligini ta’minlashi lozim. Kuzatuv kengashi faoliyatida ochiqlik 
va hisobdorlik muhim o‘rin tutadi.

Ushbu tamoyillar OECDga a’zo davlatlar va boshqa ko‘plab mamlakatlar tomonidan korporativ boshqaruvda 
standart sifatida qabul qilingan. Ular Moliyaviy barqarorlik forumi va Jahon banki tomonidan rivojlanayotgan 
bozorlar uchun tavsiya etiladigan 12 ta asosiy xalqaro standartlardan biri sifatida tan olingan. Xalqaro 
korporativ boshqaruv tarmog‘i (ICGN) bu tamoyillarni butun dunyodagi kompaniyalar va investorlar uchun 
eng kam talab etiladigan standartlar deb baholab, o‘z izoh va tavsiyalarini taqdim etadi. Yevropa aksiyadorlari 
uyushmalari konfederatsiyasi esa ushbu tamoyillar asosida “Korporativ boshqaruvning asosiy prinsiplar” nomli 
ko‘rsatmalarini ishlab chiqqan2.

OECD tomonidan belgilangan korporativ boshqaruvning asosiy tamoyillarida aksiyadorlarning huquqlarini 
himoya qilish va ularning manfaatlarini inobatga olish muhim vazifalardan biri sifatida ta’kidlangan. Ushbu 
yondashuv, ayniqsa, minoritar aksiyadorlar, ya’ni kompaniya ustav kapitalida nisbatan kichik ulushga ega 
bo‘lgan investorlar huquqlari va imkoniyatlarini ta’minlash nuqtayi nazaridan dolzarb hisoblanadi. Rivojlangan 
davlatlardagi xalqaro tajriba shuni ko‘rsatmoqdaki, minoritarlar faol ishtirokchiga aylana boshlagan sari 
korporativ boshqaruvning sifat ko‘rsatkichlari ham yaxshilanmoqda.

Korporativ boshqaruv nazariyasi nuqtayi nazaridan, minoritar aksiyadorlar mulk tuzilmasining ajralmas 
qismi hisoblanadi. Mulkchilik va boshqaruv funksiyalarining ajralishi korporativ munosabatlarda ma’lum risklar 
kelib chiqishiga sabab bo‘ladi. Bunday sharoitda eng zaif qatlam aynan minoritar aksiyadorlar bo‘lib, ularning 
ta’sir ko‘rsatish imkoniyatlari cheklangan bo‘ladi. Boshqa bir nazariy yondashuvga ko‘ra esa barcha ishtirokchilar, 
jumladan minoritarlarning manfaatlarini hisobga olish boshqaruv qarorlarining muhim sharti sifatida qaraladi.

Hozirgi tadqiqotlar shuni ko‘rsatmoqdaki, minoritar aksiyadorlar huquqlarining samarali himoya qilinishi 
kompaniyaning investitsiyaviy jozibadorligini oshiradi, korporativ madaniyatni yaxshilaydi va barqaror 
rivojlanishga xizmat qiladi. Shu tariqa, minoritarlar endi faqat kuzatuvchi emas, balki korporativ boshqaruvning 
faol ishtirokchilari sifatida qaralmoqda.

Dunyo tajribasi minoritar aksiyadorlarning ta’sirini kuchaytirishga qaratilgan turli instrumentlar mavjudligini 
tasdiqlaydi. Rivojlangan mamlakatlarda quyidagi huquqlar kafolatlangan:

• navbatdan tashqari umumiy yig‘ilish o‘tkazish;
• kuzatuv kengashiga nomzod ko‘rsatish;
• kompaniya faoliyati to‘g‘risida to‘liq va o‘z vaqtida axborot olish;
• boshqaruv organlari qarorlariga nisbatan da’vo qilish huquqi.
Shuningdek, institutsional darajada minoritar manfaatlarni himoya qilish bo‘yicha qo‘mitalar tuzish, 

kulyumativ ovoz berish tizimini joriy etish, aloqador shaxslar bilan tuzilgan shartnomalarni tanqidiy ko‘rib chiqish 
kabi vositalar ham muhim ahamiyatga ega. Masalan, AQSh va Buyuk Britaniyada axborot oshkoraligi qat’iy 
qoidalar bilan tartibga solinadi va huquqbuzarlarga nisbatan qattiq sanksiyalar qo‘llanadi. Bu esa minoritarlarga 
nisbatan ishonchni mustahkamlaydi va ularning korporativ hayotda faol ishtirok etishini rag‘batlantiradi.

Osiyo va Sharqiy Yevropa davlatlarida ham so‘nggi yillarda minoritar investorlarning huquqlarini himoya 
qilishni kuchaytirishga qaratilgan qonunchilik islohotlari amalga oshirilmoqda. Ularda majburiy axborot oshkor 
etish, sud himoyasi va kompaniya rahbariyatining mas’uliyatini oshirish kabi chora-tadbirlar ko‘rilmoqda.

2	 G20/OECD Principles of Corporate Governance. OECD Publishing, Paris, 2023. 68 p. DOI: 10.1787/14e6b074-en Financial Stability 
Board. Key Standards for Sound Financial Systems [Elektron resurs]. – Rejim dostupa: https://www.fsb.org/. – Data obrashcheniya: 
08.08.2025. World Bank. Corporate Governance – Reports on the 

Minoritar aksiyadorlarning huquqiy himoyasi korporativ boshqaruvda manfaatlar muvozanatini saqlashda 
hal qiluvchi o‘rin tutadi. Aksariyat mamlakatlar qonunchiligida quyidagi asosiy huquqlar mustahkamlangan:

• kompaniya faoliyati bo‘yicha ishonchli va to‘liq ma’lumot olish;
• umumiy yig‘ilishlarda ovoz berish orqali faol ishtirok etish;
• noqonuniy yoki tartibga zid qarorlarni sudda bekor qilish;
• aksiyalarni adolatli bahoda sotish kafolati.
Xususan, kompaniya qayta tashkil etilganda, aksiyalar yirik paketlarga sotilganda yoki qo‘shilish 

jarayonlarida aksiyadorlarning iqtisodiy manfaatlarini himoya qilish maqsadida mustaqil baholash va audit 
orqali aksiyalar narxini aniqlash mexanizmlari joriy etiladi.

Sud orqali himoya mexanizmlari ham muhim ahamiyatga ega. Ayrim yurisdiktsiyalarda minoritar 
aksiyadorlarga guruh da’vosi (class action) shaklida jamoaviy ravishda o‘z manfaatlarini himoya qilish huquqi 
berilgan, bu esa ularning ta’sirini yanada kuchaytiradi.

Shuningdek, minoritar aksiyadorlarning huquqlarini himoya qilish nafaqat kompaniyaning yuridik 
majburiyati, balki korporativ boshqaruvning barqarorligi va axloqiy standartlariga rioya etishning ajralmas 
qismi hisoblanadi. Aksiyadorlarning ulushidan qat’i nazar, barcha ishtirokchilar o‘rtasida ochiq va adolatli 
munosabatlarni ta’minlash ishonchni mustahkamlaydi, korporativ nizolar xavfini kamaytiradi va mamlakatning 
investitsion muhitini yaxshilaydi.

X U L O S A  V A  T A K L I F L A R
Xulosa qilib aytganda, korporativ boshqaruv tamoyillari kompaniyalarda ochiqlik, hisobdorlik va tenglikka 

asoslangan boshqaruv tizimini shakllantirishga xizmat qiladi. Bu esa o‘z navbatida aksiyadorlik jamiyatlarida 
ishtirokchilarning o‘zaro munosabatlarini mustahkamlashga yordam beradi. Ayniqsa, minoritar aksiyadorlarning 
huquqlarini tan olish va himoya qilish orqali ularning boshqaruvdagi ishtiroki kuchayadi, bu esa korporativ 
nizolarni kamaytirib, kompaniyalar faoliyatining barqarorligini ta’minlaydi. Natijada, minoritar investorlarning 
manfaatlarini inobatga olgan korporativ boshqaruv modeli zamonaviy iqtisodiy muhitda muhim barqarorlik va 
ishonch omiliga aylanadi.

